
Azərbaycan Respublikası Daxili İşlər Nazirliyinin Daxili Qoşunlarının HƏRBİ VƏTƏNPƏRVƏRLİK qəzeti

XIX əsr və XX əsrin əvvəllərində - Azər-
baycan Çar Rusiyasının tərkibində olduğu
dövrdə sıravi müsəlmanlar orduya cəlb edil-
mirdilər. Yalnız zadəgan nəslinin nümayəndə-
ləri orduda xidmət etmək və hərbi təhsil almaq
hüququna malik idilər. Çar Rusiyası dövründə
Azərbaycan xalqının bir çox görkəmli hərbi
xadimi yetişib. General Səməd bəy Mehman-
darov, general Əliağa Şıxlinski, general Fərəc
bəy Ağayev, general Ehsan xan Naxçıvanski
və digərləri məhz belələrindəndir.

1918-ci il mayın 28-də Azərbaycan Xalq
Cümhuriyyəti yarandıqdan sonra onun ilk iş-
lərindən biri ordu quruculuğu olub. İyunun
26-da Azərbaycan Xalq Cümhuriyyətinin
5000 nəfər şəxsi heyəti olan ilk nizami ordu-
su – Əlahiddə Azərbaycan Korpusu təşkil edi-
lib. Qısa müddətdə Osmanlı dövlətinin Qaf-
qaz İslam Ordusu ilə birlikdə Milli Ordu hissə-
lərinin formalaşdırılması Bakını və ətraf qəza-
ları erməni-bolşevik işğalından xilas edərək
milli dövlətçiliyin qorunmasında, sərhədlərinin
toxunulmazlığı və təhlükəsizliyinin təmin edil-
məsində mühüm rol oynayıb. Birinci Dünya
müharibəsinin nəticələrinə əsasən, Osmanlı
hərbi qüvvələri Azərbaycanı tərk etmək məc-
buriyyəti qarşısında qalanda Nazirlər Şurası-
nın 1918-ci il noyabrın 1-də verdiyi qərarla or-
du quruculuğuna rəhbərlik Azərbaycan höku-
mətinin əlində cəmləşib. Həmin il dekabrın
25-də tam artilleriya generalı Səməd bəy
Mehmandarov hərbi nazir, dekabrın 29-da
isə general-leytenant Əliağa Şıxlinski hərbi
nazirin müavini təyin ediliblər. Onlar qısa
müddətdə ordu quruculuğunda böyük işlər
görüblər. 1919-cu ilin martında Gəncədə
Azərbaycan Xalq Cümhuriyyəti ordusunun
təntənəli hərbi paradı təşkil edilib.

Azərbaycan Xalq Cümhuriyyəti süqut et-
dikdən sonra bolşevik hökuməti Milli Ordunu
ləğv edib və Azərbaycan Silahlı Qüvvələrinin
rəhbərliyinə daxil olan 21 generaldan 15-i bol-
şeviklər tərəfindən güllələnib.

Azərbaycanlılar hətta müstəqil olmadığı
dövrlərdə də hərbi peşəyə yiyələnməyə
çalışıblar. İkinci Dünya müharibəsi zamanı
Azərbaycanın növbəti böyük hərbçilər, za-
bitlər, generallar korpusu formalaşıb. İsrafil
Məmmədov, Qafur Məmmədov, Hüseynbala
Əliyev, Mehdi Hüseynzadə kimi Sovet İttifaqı

qəhrəmanları faşizmə qarşı mübarizədə bö-
yük igidliklər göstəriblər. General Həzi Asla-
nov, general Akim Abbasov, general Mahmud
Əbilov, general Tərlan Əliyarbəyov və bir çox
başqa general məhz bu dövrdə adlarını tarixə
yazıblar.

1991-ci ildə Azərbaycan dövlət müstəqil-
liyini bərpa etdikdən sonra Müdafiə Nazirliyi
yaransa da, bu qurumun təyinatı üzrə fəaliy-
yəti, xalqın mənafeyinə xidmət etməsi yalnız
Ümummilli Lider Heydər Əliyevin 1993-cü il-
də hakimiyyətə qayıdışından sonra mümkün
olub. Bununla da Azərbaycan Silahlı Qüvvə-
lərinin tarixində yeni mərhələ başlayıb, hələ
1971-ci ildə Ümummilli Liderin tarixi xidməti

nəticəsində yaranmış C.Naxçıvanski adına
Hərbi Liseyin məzunu olan zabit kadrları
peşəkar ordu quruculuğuna cəlb edilib, ordu-
nun əsasını təşkil etməyə başlayıb, ali hərbi
məktəblər yenidən formalaşdırılıb, yeniləri
yaradılıb.

Ümummilli Lider Heydər Əliyev Azərbay-
can Xalq Cümhuriyyəti Ordusunun şərəfli tari-
xinə yüksək qiymət verib və bu tarixdən bəh-
rələnməyin vacibliyinə toxunub, məhz onun
1998-ci il mayın 22-də imzaladığı sərəncam-
la iyunun 26-sı - Əlahiddə Azərbaycan Korpu-
sunun yaranma günü Azərbaycan Silahlı
Qüvvələrinin Günü elan edilib.

Qürurlu tarixə malik olan Azərbaycan Or-

dusu bu gün özünün ən şanlı mərhələsini ya-
şayır. 2008-ci ildən başlayaraq müxtəlif illərdə
keçirilmiş hərbi paradlar Azərbaycan Ordusu-
nun qüdrətini əyani nümayiş etdirib.

2016-cı ilin aprelində Ermənistan silahlı
qüvvələrinin qoşunların təmas xəttində ardıcıl
təxribatlarına cavab olaraq keçirilmiş əks-
əməliyyat zamanı qazanılmış tarixi qələbə
Azərbaycan Ordusunun qələbə əzmini bir
daha göstərib.

2018-ci ilin mayında Naxçıvanın 1990-cı
illərin əvvəllərində ermənilər tərəfindən zəbt
edilmiş 11 min hektar torpağı Naxçıvan Əla-
hiddə Ümumqoşun Ordusu tərəfindən aparıl-
mış uğurlu əməliyyat nəticəsində azad
olunub.

2018-ci il iyunun 26-da Azərbaycan Res-
publikası Silahlı Qüvvələrinin yaradılmasının
100 illik yubileyi münasibətilə Bakının Azadlıq
meydanında təntənəli hərbi parad keçirilib.
Həmin paradda 2016-cı ilin Aprel döyüşlərin-
də, 2018-ci ilin Naxçıvan əməliyyatında işğal-
çılardan azad olunmuş torpaqlarda qaldırıl-
mış Azərbaycan bayraqları nümayiş etdirilib.
Paradda çıxış edən Azərbaycan Respublika-
sının Prezidenti, Silahlı Qüvvələrin Ali Baş
Komandanı İlham Əliyev ölkəmizin ərazi bü-
tövlüyünün mütləq bərpa olunacağını bildirə-
rək deyib: “Gün gələcək və bu gün işğal altın-
dakı torpaqlar azad olunandan sonra orada
qaldırılacaq Azərbaycan bayrağı Azadlıq
meydanına gətiriləcək və hərbi paradda
göstəriləcək”.

Azərbaycan Respublikasının Prezidenti,
Ali Baş Komandan İlham Əliyevin rəhbərliyi
ilə Azərbaycan xalqı dəmir yumruq kimi bir-
ləşərək bütün dünyaya sübut etdi ki, onun
iradəsini sarsıtmaq, işğalla barışmağa məc-
bur etmək mümkün deyil. Azərbaycan Ordu-
su Ermənistanın mütəmadi təxribatlarına ca-
vab olaraq 2020-ci il sentyabrın 27-də “Dəmir
yumruq” əməliyyatına başladı və noyabrın
10-dək davam etmiş 44 günlük Vətən müha-
ribəsi nəticəsində işğalçı ölkəni diz çökməyə,
kapitulyasiyaya məcbur etdi.

Azad edilmiş torpaqlarda qaldırılmış
Azərbaycan bayraqları 2020-ci il dekabrın
10-da Bakının Azadlıq meydanında Vətən
müharibəsində Qələbəyə həsr olunmuş Zəfər
paradında nümayiş etdirildi. Bu tarixi gün mü-
nasibətilə Azərbaycan Prezidenti deyib: “Bu
44 günün hər günü bizim şanlı tariximizdir.
Hər gün Azərbaycan Ordusu irəli gedirdi, hər
gün yeni şəhərlər, kəndlər, qəsəbələr, yük-
səkliklər azad edilirdi. Azərbaycan əsgəri,
Azərbaycan zabiti bir amalla vuruşurdu ki, bu
işğala, haqsızlığa son qoyulsun, tarixi ədalət
zəfər çalsın və buna nail olduq”.

Vətən müharibəsində qazanılan şanlı Qə-
ləbə Azərbaycan dövlətinin hərbi qüdrətinin,
iqtisadi gücünün nümayişi ilə yanaşı, xalqı-
mızın qələbə əzminin də əyani təsdiqi oldu.

President.az saytının materialları
əsasında hazırlanıb.

İyunun 23-də Daxili İşlər Nazirliyi
Daxili Qoşunlarının Ali Hərbi Məktə-
bində 2022-2023-cü tədris ilinin bu-
raxılışına həsr olunmuş təntənəli
mərasim keçirilib. 

Tədbirdə respublikanın Daxi-
li işlər naziri general-polkovnik
Vilayət Eyvazov iştirak edib.

Əvvəlcə Ümummilli Lider Heydər
Əliyevin və vətənimizin suverenliyi,
ərazi bütövlüyü uğrunda şəhid ol-
muş, xidməti-döyüş tapşırıqlarının
yerinə yetirilməsi zamanı canların-
dan keçən hərbi qulluqçuların və po-
lis əməkdaşlarının əziz xatirəsi yad
edilib, Azərbaycanın dövlət himni
səsləndirilib.

Nazir müavini - Daxili qoşunla-
rın komandanı general-leytenant

Şahin Məmmədov məzunların bura-
xılış mərasiminin Ali Hərbi Məktəbin
həyatında əlamətdar hadisələrdən
biri olduğunu diqqətə çatdıraraq, təh-
sil müəssisəsinin inkişaf yolu, mad-
di-texniki və tədris bazasının güclən-
dirilməsi istiqamətində görülən işlər
və qarşıda duran vəzifələr barədə
məruzə edib. 

Gənc zabitlər önündə çıxış edən
nazir Vilayət Eyvazov məmnunluqla
bildirib ki, Azərbaycan Respublikası-
nın Prezidenti, Silahlı Qüvvələrin Ali
Baş Komandanı cənab İlham Əliyev
Qoşunların döyüş hazırlığının yük-

səldilməsini daim nəzarətdə saxla-
yıb, müasir silah və texnika ilə təmi-
natı, şəxsi heyətinin sosial müdafiə-
sinin gücləndirilməsi sahəsində bir
çox vacib qərarlar qəbul edib. Məhz
bu ali diqqətin nəticəsidir ki, Daxili
Qoşunlar qarşıya qoyulan xidməti-
döyüş tapşırıqlarını yüksək səviyyə-
də yerinə yetirməyə qadir silahlı bir-
ləşməyə çevrilib.

General-polkovnik V.Eyvazov Si-
lahlı Qüvvələrin Ali Baş Komandanı
cənab İlham Əliyevin rəhbərliyi altın-
da möhtəşəm qələbə ilə nəticələnən
Vətən müharibəsində Daxili Qoşun-
ların hərbi qulluqçularının da ön cəb-
hədə iştirak edərək qəhrəmanlıq və
vətənpərvərlik nümunələri göstərdi-
yini, onların arasında Ali Hərbi Mək-
təbin də məzunlarının olması bu təh-
sil müəssisəsində kursantların döv-
lətə, xalqa, hərbi anda sədaqət ru-
hunda formalaşması üçün ortaya qo-
yulmuş əzmkar fəaliyyətin əyani təs-
diqi olduğunu vurğulayıb. 

O, qələbədən sonrakı dövrdə
Daxili Qoşunların şəxsi heyətinin iş-
ğaldan azad edilmiş ərazilərdə polis
əməkdaşları ilə birgə xidmət etmələ-
rini də məmnunluqla qeyd edib. 

Məzunların həyatında yeni bir
dövrün başladığını nəzərə çatdıran
Daxili işlər naziri gənc zabitləri, onla-
rın valideynlərini və yaxınlarını Ali

Hərbi Məktəbi müvəffəqiyyətlə bitir-
mələri münasibətilə təbrik edib, Da-
xili Qoşunlar üçün peşəkar kadrlar
hazırlayan bu ali təhsil ocağının rəh-
bərliyinə və zabit-müəllim heyətinə
təşəkkürünü bildirib, fəaliyyətlərində
onlara uğurlar arzulayıb. 

Nazir V.Eyvazov əmin olduğunu
bildirib ki, daxili işlər orqanlarının və
Daxili Qoşunların şəxsi heyəti bun-

dan sonra da xalqa və dövlətə səda-
qətlə xidmət edəcək, qarşıya qoyul-
muş tapşırıqların tam və layiqincə
yerinə yetirilməsi üçün var qüvvəsi
ilə çalışacaqdır.

Sonda gənc zabitlər təntənə-
li marşla tribunanın qarşısından
keçiblər.

DİN-in Mətbuat xidməti

Daxili İşlər Nazirliyinin Daxili Qoşunlarının
Ali Hərbi Məktəbində növbəti buraxılış olub

Xüsusi təyinatlı dəstənin əsas
vəzifələri istər silahlı cinayətkarların
axtarılması, tutulması və zərərsiz-
ləşdirilməsi, istərsə də ictimai qay-
danın qorunması və ictimai təhlükə-
sizliyin təmin olunması zamanı qar-
şıya qoyulan tapşırıqların müvəffə-
qiyyətlə yerinə yetirilməsinə daim
hazır olmaqdır. Bu isə hər bir xüsusi
təyinatlıdan, ilk növbədə, yüksək dö-
yüş hazırlığı, möhkəm hərbi intizam
və “dəmir iradə” tələb edir. Bu məna-
da 12565 saylı hərbi hissənin xüsusi
təyinatlı dəstəsinin hərbi qulluqçuları
xidmətdə sayıqlıq və əzmkarlıq nü-
mayiş etdirirlər.  

Dəstə komandiri kapitan Turqay
Musazadənin sözlərinə görə, dəstə
hər an qarşıya çıxa biləcək qəfləti
tapşırıqları uğurla yerinə yetirməyə
qadirdir. Qeyd etdi ki, şəxsi heyət tə-
lim tapşırıqlarını bacarıqla icra edir.
Aparılan uğurlu xidmətin nəticəsidir
ki, hərbi intizamın və qoşun xidməti-
nin vəziyyətinə görə bölmələr ara-
sında xüsusi təyinatlı dəstə hər za-
man fərqlənir. 

Şəxsi heyətin gündəlik fəaliyyəti
Daxili işlər nazirinin müavini-daxili qo-
şunların komandanının müvafiq di-
rektivinin tələblərinə əsasən təşkil
edilir. Əsas diqqət atəş və fiziki ha-
zırlıqları ilə yanaşı, xüsusi-taktiki ha-
zırlıq, hərbi topoqrafiya, həmlə-de-
sant hazırlığı, tək əsgərin döyüş tə-
limi, hərbi-tibbi hazırlıq, hərbi mü-
həndis hazırlığı və mütəxəssislərlə
ixtisas hazırlığı üzrə məşğələlərə
yetirilir.

Dəstə komandiri xüsusi vurğu-
ladı ki, şəxsi heyətin təhkim olunmuş
silaha mükəmməl yiyələnməsi, əlbə-
yaxa döyüş fəndlərinin öyrənilməsi,
müxtəlif şəraitlərdə xidməti-döyüş
tapşırıqlarının yerinə yetirilməsi za-
manı döyüş və digər texnikanın ba-
carıqla tətbiq edilməsi, nizam-inti-
zamın möhkəmləndirilməsi, sayıqlı-
ğın artırılması, fiziki və psixoloji gər-

ginliyə müvəffəqiyyətlə tab gətiril-
məsi üçün komandir heyəti əlindən
gələni əsirgəmir. Şəxsi heyətin isti-
fadəsində olan döyüş texnikasını ba-
carıqla və peşəkarcasına idarə edə
bilməsi üçün müxtəlif relyefdə və ha-
va şəraitində məşğələlər keçirilir. Tə-
limin əsas mahiyyətinin verilmiş döyüş
tapşırığının müvəffəqiyyətlə yerinə
yetirilməsinə hazırlıq olduğunu de-
yən kapitan T.Musazadə qeyd etdi
ki, praktiki məşğələlər zamanı hərbi
qulluqçulara xüsusi metod və vasi-
tələr öyrədilir: “Cinayətkar dəstələrin
zərərsizləşdirilməsi və tərk-silah
edilməsi üzrə praktiki fəaliyyətə
üstünlük verilir. Təlim və məşğələ-
lərin müvafiq plana əsasən, müntə-
zəm olaraq keçirilməsi yalnız bir

məqsədə - hərbi qulluqçuların peşə
vərdişlərinin, o cümlədən döyüş qa-
biliyyətlərinin daha da təkmilləşdiril-
məsinə xidmət edir. Hədəfimiz daim
irəlidə olmaq, hərbi hissənin bölmə-
ləri arasında qazandığımız birinciliyi
qoruyub saxlamaqdır”. 

Dəstə komandiri intizamlı və fəal
hərbi qulluqçulardan kapitan Amil
Nuriyev, gizirlər Bəhrəm Ramazanov
və Maqsud Nuriyev,  baş çavuş İlyas
Məmmədovun adlarını çəkdi.

Xüsusi təyinatlı dəstədə hərbi
qulluqçuların mənəvi-psixoloji hazır-
lıqlarının təkmilləşdirilməsində dəstə
komandirinin tərbiyə işləri üzrə müa-
vini mayor Məmməd Yusifovun əmə-
yi danılmazdır. Hər birimizə məlum-

dur ki, hərbi qulluqçuların döyüş ha-
zırlığını şərtləndirən əsas cəhətlər-
dən biri də onların mənəvi-psixoloji
durumudur. Belə ki, sözügedən sa-
hədə vacib məsələ ictimai-siyasi ha-
zırlıq məşğələsi və tərbiyə işinin təş-
kilində şəxsi heyətlə vətənpərvərlik
mövzusunda söhbətlərin aparılması-
dır. Mayor M.Yusifov, həmçinin xü-
susi təyinatlılarla aparılan tərbiyə işi
tədbirləri barədə məlumat verdi. Bil-
dirdi ki, şəxsi heyətlə aparılan tərbi-
yə işi tədbirlərinin əsasını hərbi in-
tizamın möhkəmləndirilməsi, hərbi-
vətənpərvərlik ruhunun aşılanması
və kollektivdə yoldaşlıq münasibət-
lərinin inkişaf etdirilməsi təşkil edir.

kapitan Şahin Cəfərzadə

XÜSUSİ TƏYİNATLI DƏSTƏ HƏRBİ
HİSSƏNİN ÖNCÜLLƏRİ SIRASINDADIR

17071 saylı hərbi hissənin yük-
sək döyüş hazırlığı və nümunəvi
xidmətilə fərqlənən bölmələrindən
biri də mayor Emin Məmmədovun
komandiri olduğu xüsusi vasitələ-
rin tətbiqi dəstəsidir. Dəstə funksi-
onal vəzifələrindən irəli gələn bü-
tün tapşırıqların icrasına məsuliy-
yətlə yanaşır, regionda ictimai
qaydanın və təhlükəsizliyin qoru-
nub saxlanılmasında mühüm rola
malikdir. 

Tabeliyində olan bölmələrin
ümumi fəaliyyətini təhlil edən ko-
mandir dəstənin vəzifələri barədə
danışarkən bildirdi ki, şəxsi he-
yətlə keçirilən bütün təlimlər, məş-
ğələlər, eləcə də aparılan tərbiyə
işi yalnız bir məqsədə - hərbi qul-
luqçuların verilmiş tapşırıqların ic-
rasına hər zaman hazır olmala-
rına xidmət edir: “Şəxsi heyətin öz
vəzifələrini yüksək səviyyədə və
nümunəvi yerinə yetirə bilməsi
üçün hərbi hissəmizdə hər bir şə-
rait yaradılıb. Göstərilən diqqət və
qayğıya cavab olaraq, bizim də
üzərimizə təbii ki, böyük məsuliy-
yət düşür. Dəstə hər zaman döyüş
hazırlığını yüksək səviyyədə qo-
ruyub saxlamaqla, istənilən tapşı-
rığı yerinə yetirməyə daim hazır
olmalıdır”.   

Uğurlu xidmətin nəticəsidir ki,
keçən ilin xidməti-döyüş fəaliyyə-
tinin yekunlarına görə bölmə hərbi
hissə üzrə ikinci yerə layiq görü-
lüb. Əldə olunmuş nailiyyətlərdə
dəstə komandiri mayor E.Məm-
mədovun əməyi danılmazdır.
O, dəstədə yüksək döyüş hazırlı-
ğının, nizam-intizamın əldə olun-
masının vacibliyini qeyd edərək,
praktiki və nəzəri məşğələlərdə
mövzuların keyfiyyətlə tədrisinin,
habelə hər bir hərbi qulluqçu tərə-
findən dərindən mənimsənilməsi-
nin qabaqcıl təcrübənin əldə olun-
masına təkan verdiyini söylədi.
Əlavə etdi ki, gündəlik olaraq şəx-
si heyətin tam tərkibdə olması

yoxlanılaraq, tərtib olunmuş məş-
ğələ cədvəlinə əsasən, məşğələ-
lərin vaxtında keçirilməsi, hərbi
qulluqçuların məşğələyə uyğun
ekipirovkası və silahlanması tə-
min olunur. 

Ümumiyyətlə, xüsusi əməliy-
yatlara cəlb olunan bölmələrin
yüksək döyüş hazırlığına malik ol-
masında möhkəm hərbi intizamın
və kollektivdə qarşılıqlı sağlam
münasibətlərin mühüm rol oyna-
dığını nəzərimizə çatdıran mayor
E.Məmmədov bu işdə dəstə ko-
mandirinin müavini-qərargah rəisi
mayor Şamo İbrahimovun, habelə
dəstə komandirinin tərbiyə işləri
üzrə müavini vəzifəsini icra edən
kapitan Röyal Əzizovun da əmə-
yini yüksək qiymətləndirdi.

Kapitan R.Əzizov dəstədə ke-
çirilən söhbət, mühazirə, viktori-
na, disput, mövzu axşamı və digər
tərbiyə işi tədbirlərinin şəxsi he-
yətin hərbi-vətənpərvərlik ruhu-
nun yüksəldilməsinə və hərbi in-
tizamının möhkəmləndirilməsinə
böyük təkan verdiyini diqqətə
çatdırdı. 

Zabit nümunəvi xidmətilə fərq-
lənən, öz vəzifələrinə məsuliyyət-
lə yanaşan hərbi qulluqçuların ad-
larını da qeyd etməyi unutmadı.
Belə ki, baş çavuşlar Rəşadət
Əsədov, Elmir Bayramov, Rüfət
Piriyev və əsgər Elvin Məsma-
lıyev üzərilərinə düşən vəzifələri
ləyaqətlə icra edən fəal hərbi
qulluqçulardır.

kapitan Nigar Ağayeva

“DÖYÜŞ HAZIRLIĞININ YÜKSƏLDİLMƏSİ
İSTİQAMƏTİNDƏ ƏZMLƏ ÇALIŞIRIQ”

Daxili Qoşunlara həvalə olun-
muş vəzifələrdən biri zərurət ol-
duqda Azərbaycan Respublikası-
nın ərazisinin müdafiəsində iştirak
etməkdir. Bu baxımdan, 16077 say-
lı hərbi hissənin minaatan batare-
yası xidməti-döyüş fəaliyyətini
uğurla yerinə yetirir. Batareyanın
şəxsi heyəti yüksək döyüş hazır-
lığı və hərbi intizamı ilə seçilir. Pe-
şə vərdişlərinin təkmilləşdirilməsi
məqsədilə şəxsi heyət mütəmadi
olaraq məşğələlərə cəlb olunur.
Keçirilən məşğələlərin nəticəsidir
ki, batareya qarşıya qoyulan va-
cib, eyni zamanda, məsuliyyətli
tapşırıqların öhdəsindən layiqincə
gəlmək bacarığına malikdir. Bu iş-
də batareyanın təcrübəli koman-
diri kapitan Ağası Kərimlinin zəh-
məti danılmazdır. 

Minaatan batareyanın vəzifələ-
ri barədə danışan kapitan A.Kərimli
bildirdi ki, əsas tapşırıqlar döyüş
əməliyyatları zamanı düşmən
üzərinə asanlıqla irəliləmək üçün
bölmələri atəş dəstəyi ilə təmin
etməkdir. Düşmənin komanda-dü-
şərgə məntəqəsini, kimyəvi bas-
qın vasitələrini, artilleriyasını,
tanklarını, düzünə artilleriya ilə
vurulması mümkün olmayan üstü-
örtülü sığınacaqlarda yerləşən
canlı qüvvəsini məhv etmək, xü-
susi əməliyyatların keçirilməsi za-
manı silahlı cinayətkarların atəş
vasitələrini, istehkam qurğularını
dağıtmaq, işıqverməni uzaqdan
təmin etmək, hədəfdə olan canlı
qüvvəni tələfata uğratmaq da ba-
tareyanın vəzifələrindəndir. Eyni
zamanda, düşmənin önünü, geri-
sini və dərinliklərini iriçaplı silah-
larla atəşə tutan batareya hücuma
keçən bölmələrin sərbəst irəlilə-
məsinə əlverişli şərait yaradır. 

Batareya komandiri söylədi ki,
qarşıya qoyulan döyüş tapşırığı-
nın müvəffəqiyyətlə yerinə yetiril-
məsi hər bir hərbi qulluqçudan bö-

yük məsuliyyət tələb edir.    
Kapitan A.Kərimli hərbi qulluq-

çuların peşə vərdişlərinin artırıl-
ması məqsədilə görülən işlərdən
də danışdı. O, şəxsi heyətin mütə-
madi olaraq praktiki məşğələlərə
cəlb olunduğunu dedi: “Hərbi qul-
luqçularla ixtisas hazırlığı məşğə-
ləsində batareya hücumda, bata-
reya müdafiədə, sapmalara görə
sınaq atışının keçirilməsi, mina-
atanların təyinatı, onlara texniki
qulluğun göstərilməsi, minaatanın
tuşlanması və digər mövzularda
təlimlər keçirilir, minaatanın tak-
tiki-texniki xüsusiyyətləri, iş prin-

sipləri, o cümlədən təhlükəsizlik
qaydaları öyrədilir”.  

Batareya komandiri funksional
vəzifələrinin öhdəsindən layiqincə
gələn hərbi qulluqçulardan leyte-
nant Elsevər Rəhimov, baş çavuş-
lar Ağası Ağayev, Elşən Həsənov,
əsgərlər Cəmil Hüseynov və Vü-
sal Oruclunun adlarını çəkərək,
əlavə etdi ki, komandiri olduğu
batareya döyüş hazırlığının yük-
səldilməsi üçün əzmlə çalışır və
istənilən zaman qarşısına qoyu-
lan tapşırıqların icrasına hazırdır.

kapitan Xədicə Hacızadə

MİNAATAN BATAREYA TƏLİMLƏRDƏ
PEŞƏ VƏRDİŞLƏRİNİ TƏKMİLLƏŞDİRİR

İstənilən hava şəraitində xidmə-
tin ayıq-sayıq aparılması hərbi qul-
luqçudan möhkəm iradə, dözümlü-
lük və böyük məsuliyyət tələb edir.
Sadalanan bu və digər müsbət key-
fiyyətləri 17071 saylı hərbi hissənin
komendant bölüyünün hərbi qulluq-
çularının hər birində görmək olar.
Keçən ilin xidməti-döyüş fəaliyyəti-
nin və hərbi intizamın yekunlarına
görə birinci yeri tutan komendant bö-
lüyü hərbi hissənin fəal bölmələrin-
dəndir.

Döyüş bayrağının, avtomobil və
zirehli texnikalar saxlanılan parkın,
anbarların etibarlı mühafizəsi və mü-
dafiəsi bölüyün fəaliyyətinin əsasını
təşkil edir. Bu baxımdan qarşıya qo-
yulmuş tapşırıqların uğurla yerinə
yetirilməsi, xidmətin düzgün təşkil
edilməsi olduqca vacibdir.  

Bölük komandiri kapitan Rəyasət
Əliyev söylədi ki, xidmət Qarnizon
və Qarovul Xidmətləri Nizamnamə-
sinin tələblərinə əsasən təşkil edilir.
Komandir kimi bölüyün döyüş ha-
zırlığının yüksəldilməsi, nizam-inti-
zamın möhkəmləndirilməsi üçün
daim çalışan zabit tələbkarlığı ilə ya-
naşı, şəxsi heyətə diqqət və qay-
ğısını əsirgəmir. 2022-ci ilin may
ayından bu vəzifədədir. Hərbi hissə
komandanlığı tərəfindən müsbət xa-
rakterizə olunur. 

Komendant bölüyündə xidmətin
çətin, lakin şərəfli və məsuliyyətli ol-
duğunu diqqətə çatdıran bölük ko-
mandiri döyüş xidmətinə seçilən hər-

bi qulluqçuların döyüş və mənəvi-
psixoloji hazırlıqlarının nəzərə alın-
dığını bildirdi. Məlumdur ki, məsuliy-
yətli, eyni zamanda mühüm vəzifəni
yerinə yetirmək üçün bölükdə xidmət
edən hər bir hərbi qulluqçunun fiziki
baxımdan sağlam, nizam-intizamı-
nın qənaətbəxş və atəş hazırlığının
yüksək səviyyədə olması vacib amil-
lərdir. Bu gün xidmətə cəlb olunan
şəxsi heyətdə sadalanan keyfiyyət-
lərin olduğunu deyən kapitan R.Əli-
yev hərbi qulluqçularla keçirilən
məşğələlərin əhəmiyyətini önə çək-
di, onların bilik və bacarıqlarının ar-
tırılmasına təkan verdiyini dedi.

Kapitan R.Əliyev onu da əlavə
etdi ki, şəxsi heyətin döyüş və mə-
nəvi-psixoloji hazırlığının yüksəldil-

məsi, hərbi qulluqçular arasında
yoldaşlıq münasibətlərinin qorunub
saxlanılması məqsədilə tərbiyə işi
tədbirləri keyfiyyətlə həyata keçirilir.
O, bölük komandirinin tərbiyə işləri
üzrə müavini baş leytenant Abbas
Abbasovun də əməyini xüsusilə vur-
ğuladı, öz üzərində daim işlədiyini,
verilən tapşırıqları bacarıqla və vax-
tında yerinə yetirdiyini bildirdi. 

Bölük komandiri qabaqcıl hərbi
qulluqçulardan gizir Elmir Nəsrulla-
yev, baş çavuş Elvin Nəzirəmmədov,
baş əsgər Ramin Məmmədov, əs-
gərlər Sadiq Eyvazov və Əli Ağaza-
dənin adlarını çəkərək, onların yol-
daşlarına nümunə olduqlarını qeyd
etdi.

kapitan Nigar Ağayeva

BİRİNCİLİYİ QAZANAN BÖLMƏ

ŞƏHİD AİLƏLƏRİNƏ HÖRMƏT VƏ DƏRİN EHTİRAM
HƏRBİ QULLUQÇULARIN MƏNƏVİ BORCUDUR

Bu gün cəmiyyətdə şəhid hərbi
qulluqçulara və onların ailə üzvlərinə
dərin rəğbət və ehtiram nümayiş etdi-
rilir. Şəhidlərin qəhrəmanlıq nümunə-
ləri ilə zəngin olan xidməti-döyüş fəa-
liyyəti gənclərə örnək göstərilir. 

Daxili İşlər Nazirliyinin rəhbərliyi və
Daxili Qoşunların komandanlığı tərə-
findən şəhid ailələri ilə bağlı məsələlər
daim diqqət mərkəzində saxlanılır. 

17071 saylı hərbi hissədə xidməti
ezamiyyətdə olarkən hərbi hissənin
tərbiyə işləri üzrə bölməsinin rəisi -
baş təlimatçısı mayor Yusif Əsgəro-
vun rəhbərliyi ilə bir qrup hərbi qul-
luqçunun Şəkinin Əliyar kəndində ya-
şayan, Daxili Qoşunların şəhid hərbi
qulluqçusu çavuş Ələsgərzadə Sənan
Muxtar oğlunun ailəsinə baş çəkməsi
də göstərilən qayğının təzahürüdür.
Qeyd edək ki, görüşdən öncə Əliyar
kəndinin Şeyx Osman qəbiristanlığın-
da yerləşən şəhidin məzarı ziyarət
edildi. Şəhadətə ucalmış xüsusi təyi-
natlının əziz xatirəsi anılaraq məzarı
önünə gül dəstələri qoyuldu, ruhuna
dualar oxundu. 

Sonra şəhidin ailəsi ilə tanışlıq
məqsədilə onun böyüyüb, boya-başa
çatdığı ata ocağında qonaq olduq.
Evə gələn hərbi qulluqçuları Sənanın
silahdaşları kimi qarşılayan ailədə ol-
duqca səmimi bir ortam müşahidə et-
dik. Şəhidin valideynləri Muxtar Qara-
yev və Heyran Qarayeva üç övlad bö-
yüdüb, tərbiyə etdiklərini nəzərimizə
çatdırdılar. Ailənin böyük övladı Gül-
naz, ortancılı Elmasdır və sonbeşiyi,
həm də ən çox seviləni Sənan olub.
Atası Muxtar kişi oğlu barədə qürurla
danışdı. Bildirdi ki, Sənan 1995-ci il
oktyabrın 10-da Şəkinin Əliyar kəndin-
də doğulub. Evin sonbeşiyi olaraq Sə-
nanın əzizlənməsini, uşaqlıq və orta
məktəb illəri haqqında xatirələrini bi-
zimlə bölüşdü. Bir ata kimi oğlunu

gənc yaşda itirməsi nə qədər ağır olsa
da, Vətənə layiq, cəsur övlad yetişdir-
diyinə görə fəxr etdiyini söylədi. 

Heyran ana oğlunun ağıllı, mərd
və zəhmətkeş biri olduğunu dilə gə-
tirdi: “Mənim balam bacarıqlı, diribaş
uşaq olub. Çox kasıb dolanışığımız
olduğuna görə Sənan elə ağlı kə-
səndən çətinlik görüb. İdmanı çox se-
virdi, əsas da futbola marağı hədsiz
idi. Yaxşı xatirimdədir, bir dəfə mənə
dedi ki, “ana, mənim arzum böyüyüb
məşhur futbolçu kimi tanınmaqdır”. Ali
təhsili olmayıb, çox tərbiyəli, böyük sö-
zünə qulaq asan idi. Bizə təsərrüfat iş-
lərində həmişə köməklik edib. Xüsusi
təyinatlı olması cəsurluğundan irəli
gəlirdi. Öz yolunu da seçdi. Biz Səna-
nın toyunu görmək istəyirdik, nişan-
lanmışdı, qismətində şəhid olmaq va-
rıymış balamın”. 

Valideynləri şəhid hərbi qulluqçu-
muzun vətənpərvər xüsusi təyinatlı ol-
ması, döyüşlər zamanı göstərdiyi şü-
caət, qəhrəmanlıqlar barədə döyüş-
çü yoldaşlarından məlumat alıblar.
2020-ci il sentyabrın 28-dən hərbi

əməliyyatlara qatılan çavuş S.Ələs-
gərzadə Füzuli, Cəbrayıl və Xoca-
vənd rayonları istiqamətlərində yerlə-
şən bir çox yaşayış məntəqəsinin və
ayrı-ayrı strateji yüksəkliklərin azad
olunması uğrunda gedən döyüşlərdə
xüsusi təyinatlı kimi fərqlənib. 

19 oktyabr 2020-ci ildə Füzuli-Xo-
cavənd istiqamətində gedən döyüş-

lər zamanı isə Sənan şəhidlik zirvə-
sinə yüksəlib.

Azərbaycan Respublikası Prezi-
dentinin 15 və 24 dekabr 2020-ci il ta-
rixli müvafiq sərəncamları ilə çavuş
Ələsgərzadə Sənan Muxtar oğlu ölü-
mündən sonra “Vətən uğrunda” və
“Cəbrayılın azad olunmasına görə”
medalları ilə təltif edilib. 

Şəhidin qardaşı Elmas Ələsgər-
zadə də Vətən müharibəsi iştirakçı-
sıdır. Azərbaycan Respublikasının
Daxili işlər naziri general-polkovnik
Vilayət Eyvazovun diqqət və qayğısı
nəticəsində hazırda E.Ələsgərzadə
daxili işlər orqanlarında polis serjantı
kimi xidmət edir. 

Ümumiyyətlə, müharibədən ötən

iki ildən çox müddət ərzində istər Da-
xili İşlər Nazirliyinin rəhbərliyi, istərsə
də Daxili Qoşunların komandanlığı tə-
rəfindən onlara göstərilən xüsusi diq-
qət və qayğıdan razı qaldığını söylə-
yən Qarayevlər ailəsi buna görə dərin
minnətdarlığını ifadə etdi.

kapitan Nigar Ağayeva

Ölkəmizdə elə bir şəhər, qəsə-
bə və ya kənd yoxdur ki, orada şə-
hidlərə abidələr ucaldılmasın. Bu
abidələr xalqımızın şəhidlərin xati-
rəsinə dərin ehtiramının nümunə-
sidir.

Daxili Qoşunların şəxsi heyəti
respublikamızın suverenliyi və
ərazi bütövlüyü uğrunda şərəfli
döyüş yolu keçib. Şəhidlik zirvə-
sinə ucalmış hərbi qulluqçuları-
mızın əziz xatirəsinin əbədiləşdiril-
məsi istiqamətində davamlı olaraq
işlər görülür.

16077 saylı hərbi hissədə di-
gər hərbi hissələrimizdə olduğu ki-
mi, şəhidlər abidəsi yaradılıb.
Ümumi sahəsi 617 kvadratmetr
olan kompleksin inşası işlərinə bu
sahədə səriştəyə malik ustalar və
xüsusi təyinatlı bölmələrin baca-
rıqlı hərbi qulluqçuları cəlb olunub-
lar. Yüksək keyfiyyətli tikinti mate-
riallarından istifadə edilməklə ya-

radılan abidənin quruluşunda milli
memarlıq elementləri və hərbi eh-
tiram ənənələri nəzərə alınıb.  Abi-
dənin üzərində Daxili Qoşunların
emblemi, eləcə də “Şəhidlər öl-
məz, Vətən bölünməz!” sözləri,
44 günlük Vətən müharibəsi za-
manı qoşunların şəhadətə ucalmış
66 nəfər şəxsi heyətinin adları
həkk olunub. Bununla yanaşı,
kompleksin önündəki xüsusi mər-
mər lövhələrdə Ulu Öndər Heydər
Əliyevin və Azərbaycan Respublika-
sının Prezidenti, Müzəffər Ali Baş
Komandan İlham Əliyevin şəhidlər
haqqında sözləri öz əksini tapıb.
Kompleksin mərkəzində əbədi mə-
şəl alovlandırılıb. 

Abidənin ətrafında abadlıq iş-
ləri görülüb, dekorativ ağac və gül-
lər əkilməklə yaşıllıq zolağı salı-
nıb, işıqlandırma sistemi quraşdı-
rılıb. 

Yalçın Abbasov

HƏRBİ HİSSƏDƏ ŞƏHİDLƏR
ABİDƏSİ YARADILIB

Şəhidlərimizin ürəklərində Vətən sevgi-
si döyüşlərdə elə bir coşqu yaradıb ki, bü-
tün çətin sınaqlardan alnıaçıq keçərək ölü-
mə sinə gəriblər. Onların qanı tökülən yurd-
larımız düşmən tapdağından qurtulub. Belə
oğulların ömür yolu vətənpərvərlik nümu-
nəsidir. 

44 günlük Vətən müharibəsində şəhid
olmuş hərbi qulluqçularımızın siyahısında
çavuş Vəliyev Ramazan Hilal oğlunun da
adı qeyd edilib. O, 1995-ci il iyunun 18-də
Türkmənistan Respublikasının paytaxtı Aş-
qabad şəhərində doğulub. Vəliyevlər ailəsi
əslən Masallı rayonunun Şərəfə kəndin-
dəndir. Qonşu ölkədə bir neçə il yaşadıq-
dan sonra onlar Vətənə qayıdaraq doğma
kəndə dönüblər. Hilal Vəliyev və Nüşabə
Vəliyevanın ortancıl övladı olan Ramaza-
nın Tamara, habelə Aytac adlı bacıları var. 

Ailənin bildirdiyinə görə, Ramazan xa-
raktercə təmkinli, xeyirxah, doğmaları, dost-
ları ilə mehriban davranan, el-obasına can
yandıran gənc olub. Masallı rayonunun Şə-
rəfə kəndində yerləşən şəhid Qəhrəman İs-
mayılov adına tam orta məktəbdə 9 il təhsil
alıb. Müəllimlərinin verdikləri tərbiyə və təh-
sil onun düzgün dünyagörüşünün formalaş-
masında vacib rol oynayıb. Orta məktəbdə
oxuyarkən tarix, fiziki tərbiyə fənlərinə, id-
manın şahmat, tennis və futbol növlərinə
marağı ilə seçilib. 

2012-2015-ci illərdə Ramazan 6 saylı
Bakı Peşə Liseyində təhsilini davam etdirə-
rək, “IV dərəcəli matros” ixtisasına yiyələ-
nib. Liseydən verilən tam orta təhsil haq-
qında attestatında çağırışaqədərki hazırlıq
fənnindən qiyməti 4-dür. Beləcə, bu fənn
üzrə də çalışqanlıq göstərib. 

Atasının sözlərinə görə, Ramazan hələ
məktəb illərindən polis və hərbçi peşələrinə
rəğbət bəsləyib. Polis zabiti olmuş əmisi
Bilal Vəliyev və polis serjantı kimi xidmət
etmiş digər əmisi Gülbala Vəliyevlə (hər
ikisi hazırda pensiyadadır) həmişə qürur
duyub. 

2015-ci ilin iyul ayında Ramazan müd-
dətli həqiqi hərbi xidmətə çağırılıb. Hərbi
xidmətə həvəslə yollanıb. Ədliyyə Nazirliyi-
nin Penitensiar Xidmətinin mühafizə alayın-
da hərbi xidmət keçib. Komandirləri tərəfin-
dən nizam-intizamı və sayıq xidməti müs-
bət xarakterizə olunub. 2017-ci ilin yanvar
ayında müddətli həqiqi hərbi xidməti başa
çatıb. 

Hərbi xidmətdən qayıtdıqdan sonra bir
müddət Şərəfə kəndindəki “Kamran” şadlıq
evində inzibatçı vəzifəsində işləyib. Ancaq
əmisi B.Vəliyev onun vətənpərvərliyini və
hərbçi peşəsinə rəğbətini nəzərə alaraq,

Daxili İşlər Nazirliyinin Daxili Qoşunlarında
müddətdən artıq həqiqi hərbi xidmətə qəbul
olunmasını məsləhət görüb. O, əmisinin
təklifi ilə razılaşaraq, öz arzusu ilə Daxili
Qoşunlarda hərbi xidmət keçmək üçün
komandanlığa müraciət edib. Beləliklə,
2019-cu ilin sentyabr ayında Daxili Qoşun-
ların sıralarında hərbi xidmətə başlayıb.
67987 saylı hərbi hissənin xüsusi vasitələ-
rin tətbiqi dəstəsinin xüsusi vasitələrin tət-
biqi qrupunun atıcısı vəzifəsinə təyin edilib.
Cəmi 1 il 14 gün müddətində ona dinc dövr-
də xidmət keçmək qismət olub. Təyin edil-
diyi vəzifədə komandanlığın etimadını doğ-
rultmaq üçün öz bilik və bacarığını əsirgə-
məyib. Təhkim olunan silah və xüsusi vasi-
tələrin taktiki-texniki xüsusiyyətlərini mü-
kəmməl mənimsəyib. Təlim və məşğələlər-
də fəallıq göstərərək peşə məharətini tək-
milləşdirib. Qısa müddət xidmət etməsinə
baxmayaraq, silahdaşlarının hörmətini qa-
zanıb. 

2020-ci il sentyabrın 27-də erməni iş-
ğalçılarına qarşı Vətən müharibəsinin baş-
lanması ilə hərbi qulluqçu kimi Ramazan
da həyatının çətin və şərəfli sınaq mərhə-
ləsinə qədəm qoyub. 

Vətən müharibəsi iştirakçısı, döyüşlər-
də yaralanan, 67987 saylı hərbi hissənin

xüsusi vasitələrin tətbiqi dəstəsinin bölmə
komandiri baş leytenant Vüsal Sadıxov mə-
lumat verdi ki, Ramazanı hərbi hissədə xid-
mətə başladığı gündən tanıyıb, onun qrup
komandiri olub. Müsbət fərdi keyfiyyətlərə
malik hərbi qulluqçu kimi yaddaşında qalıb.
Söylədi ki, Ramazan xidməti-döyüş tapşı-
rıqlarının öhdəsindən layiqincə gəlib. Hərbi
kollektivdə yoldaşlıq münasibətlərinin möh-
kəmləndirilməsinə öz töhfəsini verib. Küt-
ləvi iğtişaşların qarşısının alınması mövzu-
sunda təlimlərə qatılıb. Bakı şəhərində ko-
ronavirus pandemiyası ilə əlaqədar karan-
tin rejiminin təmin olunması üzrə xidmətə
cəlb edilib. 

Zabit bildirdi ki, müharibənin başladığı
gün dəstənin şəxsi heyəti 16077 saylı hərbi
hissəyə göndərilib. Hərbi hissədə yerləş-
dikdən sonra sentyabrın 28-dən etibarən
hərbi qulluqçularımız Tərtər və Ağdam ra-
yonlarının ərazilərində komendant postla-
rında polis əməkdaşları ilə birlikdə xidmət
aparıblar. Həmçinin döyüş əməliyyatlarına
lazımi hazırlıq görülüb. 

Oktyabrın 15-də ön cəbhənin Füzuli ra-
yonu istiqamətinə gələrək, buradan döyüş
tapşırıqlarının icrasına başlayıblar. Həmin
vaxt ayrı-ayrı bölgələrdə şiddətli döyüşlər
davam edirdi. Müxtəlif qoşun növlərinə aid
bölmələrin hərbi qulluqçuları torpaqlarımı-
zın işğalına son qoymaq üçün vahid qüvvə
olaraq düşmənə qarşı mətinliklə vuruşur-
dular. Müsahibimin sözlərinə görə, Rama-
zan silahdaşları ilə birgə Füzuli, Cəbrayıl,
Xocavənd, Xocalı rayonlarının və Şuşa
şəhərinin ərazilərində döyüş yolu keçib.
AK-74 silahı ilə cəsarətlə döyüşərək, üz-
ləşdiyi təhlükələr onu qorxutmayıb.  

67987 saylı hərbi hissənin xüsusi vasi-
tələrin tətbiqi dəstəsinin xüsusi vasitələrin
tətbiqi bölməsinin heyət rəisi gizir Novruz
Hüseynov da Vətən müharibəsi iştirakçı-
sıdır, döyüşlərdə yaralanıb. O, Ramazanın
yarımqrup komandiri olub. Xatirələrini mə-
nimlə bölüşən Novruzun dediyinə görə, Ra-
mazan vətənsevər, hərbi anda sadiq və
məsuliyyətli hərbi qulluqçu olub. Dürüst və
etibarlı yoldaş kimi özünə güvən qazanıb.
Təlimlərdə döyüş hazırlığını yüksəltməyə
çalışıb. Bakının Nardaran qəsəbəsində icti-
mai asayişin qorunmasında iştirak edib.

Döyüş bölgəsində də verilən hər bir tapşı-
rığı qətiyyətlə yerinə yetirib. İşğaldan azad
olunmuş torpaqlarımızın müdafiəsində,
mühüm hərbi obyektlərin mühafizəsində
dayanıb, nəzarətə götürülmüş ərazilərdə
düşmənin gizlənən hərbçilərinin, silah-sur-
satının, texnikasının axtarışlarında, yaralı-
larımızın daşınmasında iştirakı ilə yanaşı,
işğalçıların mövqelərinin üzərinə həmlələrə
də qatılıb. Bir sıra şəhər, qəsəbə, kənd və
yüksəkliklərin düşmən tapdağından azad
olunduğunu görmək sevincini, hərbi zəfər
coşqusunu yaşayıb, döyüşçünün taleyinə
azad Şuşaya qədəm basmaq və müharibə

başa çatdıqdan bir müddət sonra isə bu şə-
hərdə şəhadətə ucalmaq yazılıb. 

Vətən müharibəsi iştirakçıları, 67987
saylı hərbi hissənin xüsusi vasitələrin tət-
biqi dəstəsinin müddətdən artıq həqiqi hər-
bi xidmət hərbi qulluqçuları olan çavuş
Xandadaş Sultanov, əsgərlər Rəsul Asla-
nov və Anar Əsgərov da mənimlə Rama-
zan barədə söhbətlərində onun əzmkar
hərbçi və fədakar döyüşçü olduğunu vurğu-
ladılar. Qeyd olundu ki, Ramazan hərbçi
şərəfini daim uca tutub, yoldaşlarına qayğı-
sı ilə fərqlənib. Müharibə dövründə Hadrut
qəsəbəsi və Topxana meşəsində atəşə mə-
ruz qalarkən yüngül dərəcəli bədən xəsa-
rətləri alıb. Ön cəbhənin bütün əzab-əziy-
yətlərinə dözüb. Hərbi zəfərimizlə başa ça-
tan döyüşlər dayandırıldıqdan bir müddət
sonra – noyabrın 29-da Şuşada düşmən-
dən qalmış silah-sursatın axtarılması, təh-
lükəsiz yerə daşınması və mühafizə altına
götürülməsi üzrə xüsusi tapşırığı yerinə ye-
tirərkən o, işğalçılara məxsus qumbaranın
partlaması nəticəsində ağır yaralanaraq
şəhid olub. 

Masallı regional “ASAN xidmət” mərkə-
zinin Qeydiyyat şöbəsi tərəfindən verilən

30 dekabr 2020-ci il tarixli ölüm haqqında
şəhadətnamədə bu fakt öz əksini tapıb. 

2020-ci il dekabrın 1-də hərbi qulluqçu-
muzun nəşi ailəsinin yaşadığı ünvana gəti-
rilərək Şərəfə kəndinin qəbiristanlığında
dəfn olunub. 

Azərbaycan Respublikası Prezidentinin
15 dekabr 2020-ci il tarixli müvafiq sərən-
camı ilə çavuş R.Vəliyev ölümündən sonra
“Vətən uğrunda” medalı ilə təltif edilib. 

Şərəfə kəndinin Birinci Qarabağ müha-
ribəsində 4 nəfər, 44 günlük Vətən mühari-
bəsində isə 2 nəfər sakini şəhidlik zirvəsinə
ucalıb. Kənddəki orta məktəbin həyətində
şəhid məzunların xatirəsinə abidə yaradı-
lıb. Bununla yanaşı, kənddə şəhid hərbi
qulluqçumuzun adına küçə var, habelə dö-
yüşçünün böyük portretindən ibarət plakat
da quraşdırılıb. Vəliyevlər ailəsinin yaşa-
dığı evdə Ramazanın xatirə guşəsi düzəl-
dilib. 

Masallı rayonunun şəhid Bəşir Nuriyev
adına Binə Xocavar kənd tam orta məktə-
binin ibtidai sinfinə, şəhid Mərdan İbayev
adına Səmidxan tam orta məktəbinin 4-cü
sinfinə, şəhid Qəhrəman İsmayılov adına
Şərəfə kənd tam orta məktəbinin 5a sinfinə,
o cümlədən Bakı şəhərinin Binəqədi rayo-
nundakı 246 saylı liseyin 4a sinfinə Rama-
zanın adı verilib. 

Pərvanə Ziyadovanın “Şərəfli döyüş yo-
lu”, Nurəddin Ədiloğlunun “Şəhidlik mani-
festi”, Çinarə Köçərlinin “44 gün Qarabağ-
da. Şuşa fəthi”, Üzeyir Cəbrayılovun “Tor-
paq üstündə ölən varsa, Vətəndir!” kitab-
larında və digər nəşrlərdə şəhid döyüşçü-
nün ömür yolu işıqlandırılıb. 

Ramazan haqqında bir sıra televiziya
kanalları və saytlar tərəfindən süjetlər, elə-
cə də videoçarxlar hazırlanıb. Şəhidə mah-
nı bəstələnib və barəsində şeirlər yazılıb. 

Daxili işlər naziri general-polkovnik
Vilayət Eyvazov tərəfindən göstərilən diq-
qət və qayğı nəticəsində şəhidin bacısı Ta-
mara Qasımzadə polis sıralarına xidmətə
qəbul olunub, hazırda polis serjantıdır, Ma-
sallıdakı “ASAN xidmət” mərkəzində məsul
vəzifədədir. 

Ramazan evlərinə sağ-salamat qayıda-
cağı, valideynlərinə, bacılarına sevinc bəxş
edəcəyi günü səbirsizliklə gözləyirdi. O, su-
bay idi, ailə qurmağı, həmçinin şəxsi avto-
mobil almağı arzulayırdı. Bu arzularına qo-
vuşmadı, ancaq ləyaqətli ömrü ilə ürəklər-
də əbədiyaşar oldu. 

Allah rəhmət eləsin!

Yalçın Abbasov

ƏZMKAR HƏRBÇİ VƏ FƏDAKAR
DÖYÜŞÇÜ ÖMRÜ YAŞADI...

Şəhidlərimiz

Daxili Qoşunlarda xidməti, hərbi inti-
zamı və məsuliyyəti ilə seçilən müddətli
həqiqi hərbi xidmət hərbi qulluqçuları
çoxdur. Onlar barədə vaxtaşırı qəzetimiz-
də məlumat vermişik. Bu dəfə 16077 say-
lı hərbi hissənin nümunəvi hərbi qulluqçu-
larından olan əsgər Cavid Dəmirovu sizə
təqdim edirik. 

Əsgər C.Dəmirov 1999-cu il dekabrın
12-də Qaradağ rayonunun Qobustan qə-
səbəsində anadan olub. 2017-ci ildə do-
ğulub boya-başa çatdığı qəsəbənin 195
nömrəli tam orta məktəbində təhsilini ta-
mamlayıb. 2019-2022-ci illərdə Azərbay-
can Dövlət Neft və Sənaye Universite-
tində geoloq ixtisası üzrə ali təhsil alıb.
2022-ci ilin iyul ayında müddətli həqiqi
hərbi xidmətə çağırılıb. 12318 saylı hərbi
hissədə sürücülük kursu keçib. Hazırda
hərbi hissənin təminat bölüyünün avto-
mobil taqımında sürücü vəzifəsində xid-
mətini davam etdirir. Qısa müddət ərzin-
də həm komandirlərinin, həm də yoldaş-
larının hörmətini qazanıb, nümunəvi hərbi
qulluqçu kimi xarakterizə olunur. Xidməti
vəzifələrini vicdanla, nizamnamələrin tə-
ləblərinə uyğun icra etdiyinə görə dəfələr-
lə mükafatlandırılıb.

Avtomobil taqımının komandiri leyte-
nant Şəfai Qafarlı əsgər C.Dəmirovu müs-
bət xarakterizə etdi: “O, işinin məsuliy-
yətini dərk edir, xidməti vəzifələrini düz-
gün yerinə yetirir. İntizamlı əsgər və mə-

suliyyətli sürücüdür. Təhlükəsizlik qayda-
larını bilir və şəxsi heyətin daşınması za-
manı onlara ciddi əməl edir. Hər zaman
parkdan çıxmazdan əvvəl avtomobilin
sazlığını yoxlayır, parkda daxili qaydalara
ciddi riayət edir”. 

Taqım komandiri dedi ki, hərbi qulluq-
çumuz məşğələlər zamanı fəallıq göstə-
rir, qazandığı bilikləri hərbi xidmətə yeni
qəbul olunmuş yoldaşlarına da öyrətmə-
yə çalışır. Funksional vəzifələrinə məsu-
liyyətlə yanaşan əsgər C.Dəmirov verilən
tapşırıqları vaxtında və düzgün icra edir. 

kapitan Xədicə Hacızadə

İNTİZAMLI ƏSGƏR,
MƏSULİYYƏTLİ SÜRÜCÜ

NÜMUNƏVİ XİDMƏT

Daxili Qoşunların İdman komandası-
nın hərbi qulluqçuları mütəmadi olaraq
dünya idman arenalarında həm Vətəni-
mizi, həm də xidmət etdikləri qurumu la-
yiqli şəkildə təmsil edirlər. Onların uğur-
ları barədə  mətbuat xidməti olaraq lazımi
materialları qəzetimizin səhifələrində
yerləşdiririk. 

İdman komandasının artıq ənənə
halını alan qələbə xəbərlərinə daha biri
əlavə olundu. Belə ki, iyun ayının 7-dən
13-nə kimi Misir Ərəb Respublikasının
Qahirə şəhərində Azərbaycan xalqının
Ümummilli Lideri Heydər Əliyevin xatirə-
sinə həsr olunmuş idmanın kikboksinq
növü üzrə yarışda İdman komandasının
müddətli həqiqi hərbi xidmət hərbi qulluq-
çusu əsgər Qəşəm Məmmədov qalib olub.
Azərbaycan və Misir Ərəb Respublikası
komandaları arasında keçirilən peşəkar
döyüşdə hər iki ölkədən 9 nəfər iştirak
edib. Komanda şəklində yarışa qatılan id-
mançılarımız 5:4 hesabı ilə qalib gəliblər.
Əsgər Q.Məmmədov 81 kq çəki dərəcə-
sində Misir idmançısını məğlub edib. 

Məlumat üçün qeyd edək ki, əsgəri-
miz dəfələrlə Azərbaycan çempionu və
beynəlxalq yarışların qalibi olub. 2019-cu
ildə yeniyetmələr arasında keçirilən Avro-
pa çempionatında birinci yerə, böyüklər
arasında isə üçüncü yerə çıxıb. 2021-ci

ildə dünya çempionatının ikincisi, 2022-ci
ildə İslam oyunlarının bürünc mükafatçısı
olub. 

Həmçinin may ayının 19-dan 21-nə ki-
mi Türkiyənin İstanbul şəhərində keçirilən
idmanın kikboksinq növü üzrə dünya
kubokunda 81 kq çəkidə Q.Məmmədov
üçüncü yerin sahibi olub. Sözügedən ya-
rışda 12 ölkədən 125 idmançının iştirakı
təmin edilib. 

kapitan Nigar Ağayeva

İDMAN KoMANDASININ HƏRBİ
QULLUQÇUSU MİSİRDƏN 

QALİB KİMİ QAYITDI

İdman
17072 saylı hərbi hissənin nümunəvi xid-

mətilə seçilən zabitlərindən biri mayor Ramil
Əliyevdir. 18 ildir ki, Daxili Qoşunların sırala-
rında olan zabit xidmət müddəti boyunca tut-
duğu vəzifələrin öhdəsindən layiqincə gəlmə-
yi bacarıb. O, 1981-ci ilin yanvar ayının 7-də
Füzuli rayonunda doğulub. Uşaqlıq illərini
doğma yurdunda keçirsə də, bir çox azərbay-
canlının taleyinə yazılmış məcburi köçkünlük
onun da həyatının qara səhifəsi olub. Belə ki,
1993-cü ildə, məktəbli olduğu vaxtda ailəsi ilə
birlikdə Hacıqabul rayonuna pənah gətirən
12 yaşlı oğlanın heç ağlına da gəlməzdi ki, nə
vaxtsa itirdiyi Vətən torpağı uğrunda mübari-
zədə hərbi qulluqçu kimi onun da payı olacaq. 

1997-ci ildə Hacıqabul rayon 7 saylı tam
orta məktəbində təhsilini uğurla bitirən gənc
Azərbaycan Memarlıq və İnşaat Universite-
tinə qəbul olunub. 2001-ci ildə ali təhsilini ba-
şa vurub və Daxili Qoşunların 99713 saylı

hərbi hissəsində müddətli həqiqi hərbi xidmət
keçib. 

Hərbçi peşəsinə olan rəğbəti onu Daxili
Qoşunlarda müddətdən artıq həqiqi hərbi xid-
mət hərbi qulluqçusu kimi qalmağa həvəs-

ləndirib. Beləliklə, 2006-cı ildə 12318 saylı
hərbi hissənin sürücülər hazırlayan tədris bö-
lüyünün sürücülük üzrə təlimatçısı vəzifəsinə
təyin olunub. Müddətdən artıq həqiqi hərbi
xidmət hərbi qulluqçusundan zabit rütbəsinə-
dək yüksəlib. Bu günə kimi müxtəlif vəzifələr-
də ləyaqətlə xidmət edən savadlı zabitimiz
hazırda 17072 saylı hərbi hissənin maddi-tex-
niki təminat xidmətlərinin mənzil-istismar xid-
mətinin rəisi vəzifəsindədir. 

Müsbət fərdi keyfiyyətlərə malik olan
mayor R.Əliyev hərbi hissə komandanlığı
tərəfindən müsbət xarakterizə olunur. 

Savadı, bacarığı və məsuliyyəti ilə hər za-
man tabeliyindəki şəxsi heyətə örnək olmağı
bacaran zabitimizə biz də, öz növbəmizdə,
cansağlığı və xidməti fəaliyyətində yeni nailiy-
yətlər arzulayırıq. 

kapitan Nigar Ağayeva

PEŞƏKARLIĞI SAVADINDAN VƏ TƏCRÜBƏSİNDƏN İRƏLİ GƏLİR...

Türkiyənin T925 çoxməqsədli

helikopteri ilk dəfə nümayiş olunur

Türkiyənin TUSAŞ şirkəti Fransada keçi-
rilən “Paris Air Show” aviasiya sərgisində ilk
dəfə olaraq T925 çoxməqsədli helikopterini
nümayiş etdirib. Bu barədə “Poliqon”
“Avitaion Week” jurnalına istinadən xəbər
verib.

Türkiyə KİV-nin məlumatına görə, 11 ton-
luq T925 helikopteri ATAK-2 olaraq tanınan
T929-un çoxməqsədli versiyası kimi dizayn
edilib və 21 nəfəri daşıya biləcək. 

ROKETSAN tərəfindən hazırlanan MZK

M60A3 tankına inteqrasiya edilib

ROKETSAN tərəfindən hazırlanan MZK
(Modulyar Zirehli Qüllə) M60A3 tankının
şassisinə inteqrasiya edilib. Ordu.az xəbər
verir ki, M60A3 və T-72 tanklarına inteq-
rasiya oluna bilən MZK passiv və reaktiv
zireh mühafizəsi və lazer xəbərdarlıq sis-
temləri kimi sensorlarla sağqalma qabiliy-
yətini əhəmiyyətli dərəcədə artıracaq.

Kəskin xətləri və alçaq quruluşu olan
MZK ön, yan və üst hissədə yerləşən ERA
blokları sayəsində tank əleyhinə raketlərə
qarşı artırılmış qorumanı təmin edir.

HƏRBİ XƏBƏRLƏR .YENİLİKLƏR .

Hərbi hissələrdə xidmətin
keyfiyyətlə yerinə yetirilməsində,
şəxsi heyətin sağlamlığının qoru-
nub saxlanılmasında tibb xidməti-
nin fəaliyyəti danılmazdır. Bu
məqsədlə davamlı olaraq müali-
cəvi-profilaktik tədbirlər həyata
keçirilməkdədir. 

16077 saylı hərbi hissənin
tibb xidməti də vəzifə borcuna
məsuliyyətlə yanaşır, qarşıya qo-
yulan tapşırıqları müvəffəqiyyətlə
yerinə yetirir. Tibb xidməti rəisi
tibb xidməti mayoru Elşən Cumi-
yev şəxsi heyətin tibbi təminatını
həyata keçirir. O, hərbi hissədə
müalicə-profilaktika, sanitariya-
gigiyena tədbirlərinin həyata ke-
çirilməsinə, xəstə hərbi qulluqçu-
lara vaxtlı-vaxtında lazımi tibbi
yardımın göstərilməsinə cavab-
dehlik daşıyır. Tabeliyindəki şəxsi
heyətə qarşı tələbkar olan xidmət
rəisi diqqət və qayğısını da əsir-
gəmir. 

Xidmət gündəlik olaraq öz işi-
ni hissə komandiri tərəfindən təs-
diq olunmuş plana əsasən təşkil
edir. Öncə xidmət daxilində iclas
keçirilir. İclas zamanı gün ərzində
görüləcək işlərin bölgüsü aparılır,

hər bir hərbi qulluqçuya aidiyyəti
üzrə tapşırıqlar verilir. Görülən iş-
lərdə tibb xidmətinin tibb məntə-
qəsinin rəisi tibb xidməti baş ley-
tenantı Anar Mütəllimovun əməyi
danılmazdır. Zabit 2021-ci ilin
mart ayından Daxili Qoşunların
sıralarında xidmət edir. Qısa
müddət ərzində xidmət etməsinə
baxmayaraq, savadı, bacarığı, ni-
zam-intizamı ilə örnəkdir, müsbət
xarakterizə olunur. Bundan əlavə,

tibb xidmətinin hərbi qulluqçuları -
həkim-stomatoloq tibb xidməti
kapitanı Samir Aslanlı və sanitar
təlimatçı-dezinfektor baş çavuş
Elməddin Səfərov qoyulan tapşı-
rıqları uğurla və vaxtında icra
edirlər.  

Tibb xidməti baş leytenantı
A.Mütəllimov söylədi ki, hərbi his-
sədə sanitar-gigiyenik vəziyyət
hər zaman nəzarətdə saxlanılır.
Hərbi qulluqçuların sağlamlığının

qorunması məqsədilə profilaktik
tədbirlər həyata keçirilir. Sanitar
təlimatçı-dezinfektor baş çavuş
Elməddin Səfərov tərəfindən əs-
gər kazarmalarında, bölmələrdə,
qarovul məntəqəsində, qərarga-
hın binasında, yataqxanada de-
zinfeksiya işləri aparılır, tibb mən-
təqəsinin daxili təmizliyinin qoru-
nub saxlanılmasına ciddi nəzarət
edilir. 

Gün ərzində qarovul xidməti-
nə, eləcə də hissənin digər nar-
yad növlərinə cəlb olunan şəxsi
heyətin tibbi müayinəsi aparılır.  

Bundan əlavə, xəsarət alan-
lara, təxirəsalınmaz xəstələrə hə-
kim nəzarəti altında tibbi yardım
göstərilir, əczaxanadan alınan
dərmanların saxlanılmasına, tibbi
avadanlığın düzgün istifadəsinə
və saz vəziyyətdə olmasına, on-
ların sterilizasiyasına daim diqqət
yetirilir. Bölmələr tibbi preparat-
larla fasiləsiz olaraq təmin olunur. 

kapitan Xədicə Hacızadə

MÜALİCƏ-PRoFİLAKTİKA TƏDBİRLƏRİ
UĞURLA HƏYATA KEÇİRİLİR

Müasir dövrümüzdə cəmiyyəti düşün-
dürən və narahat edən ən dəhşətli prob-
lemlərdən biri də narkomaniyadır.

Narkotik vasitələrdən istifadə ailələrin
dağılmasına, cinayətkarlığın artmasına,
cəmiyyətdə ən böyük bəlalardan olan
QİÇS (Qanda İmmun Çatışmazlığı Sin-
dromu) xəstəliyinə gətirib çıxarır. 

Bəşəriyyəti düşündürən bu bəla ilə mü-
barizə sahəsində Azərbaycan Respublika-
sında da məqsədyönlü işlər aparılır. 

Azərbaycan Respublikası Prezidentinin
22 iyul 2019-cu il tarixli Sərəncamı ilə “Nar-
kotik vasitələrin, psixotrop maddələrin və
onların prekursorlarının qanunsuz dövriy-
yəsinə və narkomanlığa qarşı mübarizəyə
dair 2019-2024-cü illər üçün Dövlət Proq-
ramı” təsdiq edilib.

Dövlət Proqramından irəli gələn məsə-
lələrin həyata keçirilməsi məqsədilə Daxili
Qoşunlarda Azərbaycan Respublikasının
Daxili işlər naziri tərəfindən təsdiq edilmiş
16 avqust 2019-cu il tarixli tədbirlər
planının müvafiq bəndlərinin vaxtlı-vaxtın-
da icrası təmin olunur. 

Şəxsi heyət arasında narkomanlığın
cəmiyyətə və insan sağlamlığına ziyanı

barədə təbliğat işinin gücləndirilməsi məq-
sədilə bütün dərəcəli hərbi qulluqçularla
hər rüb əlavə məşğələ planlaşdırılıb ke-
çirilir.  

Bundan əlavə, Daxili Qoşunların hərbi
hissələrinin yerləşdiyi şəhər və rayonlarda
hərbi qulluqçular arasında sağlam həyat
tərzinin təbliğ olunması məqsədilə səhiy-
yə, o cümlədən daxili işlər orqanlarının
əməkdaşları ilə görüşlər təşkil olunur,
izahedici söhbətlər aparılır.  

Bəşəriyyətin dəhşətli bəlası olan nar-
komaniya ilə mübarizə nəinki dövlətin,
həmçinin bu dövlətdə yaşayan hər bir və-
təndaşın borcudur.

Mətbuat xidməti

NARKoMANİYA BƏŞƏRİYYƏT  ÜÇÜN  TƏHLÜKƏ  MƏNBƏYİDİR 

Daxili Qoşunların komandanlığının əsas
diqqət yetirdiyi sahələrdən biri də şəxsi
heyətin keyfiyyətli, kalorili yeməklərlə qidalan-
masıdır. Çünki hərbi qulluqçuların sağlamlı-
ğının qorunması və səhhətinin möhkəmləndi-
rilməsi digər amillərlə yanaşı, sağlam və key-
fiyyətli qidalanmadan da asılıdır. 

17071 saylı hərbi hissə komandirinin
maddi-texniki təminat üzrə müavini polkovnik-
leytenant Ramazan Əliyev şəxsi heyətin qi-
dalanmasının Azərbaycan Respublikası Na-

zirlər Kabinetinin “Silahlı Qüvvələrdə ərzaq
normalarının bölünməsi Qaydaları”na, Daxili
işlər nazirinin müvafiq əmri ilə təsdiq edilmiş
“Daxili Qoşunlarda ərzaq xidmətinin təşkili
haqqında Əsasnamə”yə və digər rəhbəredici
sənədlərin tələblərinə əsasən təşkil edildiyini
söylədi. Onun sözlərinə görə, xörəklərin key-
fiyyətli hazırlanması Daxili Qoşunların və hərbi
hissənin komandanlığının qarşıya qoyduğu

ən vacib tələblərdəndir. Bu baxımdan hazırla-
nan xörəklərin keyfiyyətinin yüksək olması,
sanitar-gigiyenik qaydalara ciddi riayət edil-
məsi üçün bütün tədbirlər görülür. 

Polkovnik-leytenant R.Əliyev şəxsi heyə-
tin qidalanması və gündəlik qida rasionu ba-
rədə də məlumat verdi. Bildirdi ki, hərbi qul-
luqçuların qidalanmasında əsasən milli təam-
lara üstünlük verilir. Gündəlik olaraq mövsümi
salatlar və meyvə şirələri də qida rasionuna
daxildir.  

Komandir müavini görülən işlərdə yemək-
xana rəisi gizir Elçin İsraillinin də əməyinin ol-
duğunu vurğuladı. Qarşıya qoyulan tapşırıqla-
rın icrasına, qidaların tələb olunan keyfiyyətdə
hazırlanmasına, gigiyena qaydalarına ciddi
əməl olunmasına şəxsən nəzarət etdiyini
sözlərinə əlavə etdi.

Həmçinin qidaların tələb olunan səviyyədə
keyfiyyətlə hazırlanmasında kurs keçmiş ix-
tisaslı əsgər aşpazlarla yanaşı, mülki işçi-aş-
pazlardan Laləzar Zöhrabova, Aqibə Adıgözə-
lova və Vüsalə Qəribovanın fəaliyyətini müs-
bət xarakterizə etdi.

kapitan Nigar Ağayeva

VACİB AMİLLƏRDƏN BİRİ
KEYFİYYƏTLİ QİDALANMADIR

